
పరమయోగివిలాసము.












యాపట్టణంబుసౌధాగ్రంబులందుఁ

బ్రాపించుమరకతప్రభలు వీక్షించి 

పాయనికూర్మిచేఁ బచ్చిక లనుచు 

మేయంగ గమకించు మిహిరుగుఱ్ఱములు 

సరసికోటలరాసి జలరాశి యెపుడుఁ 

బరిఘ యై యొప్పు నప్పట్టణంబునకు 

ననుపమదివ్యరత్నాకరం బగుచు 

ననిశంబు నవ్వు రత్నాకరస్ఫూర్తి 

నాపురంబున గోపురాగ్రంబులందు 

నేపు రెట్టింప ననేకబంధముల 

సడలనియంగజసంగ్రామకేళి 

బడలిన తరుణదంపతులమైఁ బొడము 

చెమరు లార్చును దేవసింధువుమీఁది 

కొమరుఁదెమ్మెర లెదుర్కొని సంతతంబు 

వరదంతఘాతసత్త్వములనొక్కంత 

హరిదంతదంతుల నడఁచుదంతులును 

భువి సురంగముల నొప్పుచు గంధవాహు 

నవకురంగముగతి నగుతురంగములు 

నవకంబు లై యమానవవిమానములఁ 

బవమాను నవమానపఱచు తేరులును

